
	సీ.	
కమనీయవిద్య దాఁ గామధేనువుభంగిఁ, గామితార్థంబులు గలుగఁజేయు

సజ్జనవిద్వాంససంఘంబులోపల, మానుగాఁ దనుఁ బెద్దమాన్యుఁ జేయు

నెన్నిదేశంబుల కేఁగిన సాయమై, తల్లిచందంబునఁ దన్నుఁ బ్రోచుఁ

బన్నుగాఁ దనపుణ్యపాపంబు లెఱిఁగించు, సాధించు నిహపరసాధనంబు



	 







	గీ.	
నగ్నిఁ గాలదు రాజుల కలవి గాదు, నీళ్ల నానదు చోరులపాలు గాదు

సోదరులచేత నెప్డుఁ బంచుకొన రాక, చెలఁగు విద్యాధనమునకుఁ జేటు లేదు.

	వ.	
కావున.



	 







	గీ.	
సంతతోన్మార్గవర్తన సరవిఁ దిరుగు, సుతులఁ జదివించి సద్బుద్ధిహితులఁ జేసి

వెసను నీరీతి సంపద నొసగఁజాలు, నట్టిపుణ్యుండు గలఁడొకో యరసి చూడ.

	ఉత్సాహ.	
అని సుదర్శనుండు పల్కునట్టి యవసరంబునం

దనిమిషేంద్రగురుఁడపోలె నఖిలనీతిశాస్త్రసం

జనితబుద్ధియుతుఁడు విష్ణుశర్మనామధేయుఁ డి

ట్లనియెఁ దాఁ బ్రతిజ్ఞ గాఁగ నవనివిభునితోడుతన్.



	 58







	గీ.	
అఖిలనీతిశాస్త్రంబులు నాఱునెలల, నీకుమారులఁ జదివింప లేక యున్న

సుతులపని యేమి నన్ను నాశ్రితులలోన, నడప కాప్రొద్దె గ్రామంబు వెడల నడఁపు.

	సీ.	
అని విష్ణుశర్మ వల్కినప్రతిజ్ఞావచ, నంబుల కతఁడు ముదంబు నొంది

యనుపమభూషాంబరాదులఁ దనిపి సం, భావించి సుతుల నప్పనము సేయ

సరవిఁ దొల్లిటినీతిశాస్త్రంబు లన్నియు, సంక్షేపరూపవిస్పష్టముగను

దంత్రంబు లైదింటి ధరఁ బ్రసిద్ధము గాఁగ, నేర్పడఁగాఁ జేసె నెవ్వి యనిన



	 







	గీ.	
మిత్రభేద మనఁగ మెఱయ సుహృల్లాభ, మనఁగ సంధివిగ్రహం బనంగ

లబ్ధనాశ మనఁగఁ లలి నసంప్రేక్ష్యకా, రిత్వ మనఁగఁ బరఁగురీతి మెఱయ.

	చ.	
అమరినయట్టితంత్రముల నైదిటియందును సర్వనీతిశా

స్త్రముల సుభాషితంబులను సారకథాబహుళంబు భూవరో

త్తమతనయానుభోధమును ధారుణి లోకహితంబుగాఁ గ్రమ

క్రమమునఁ గావ్యరూప మెసకంబుగఁ జేసెను వానిలోపలన్.

	వ.	
ప్రథమతంత్రం బగుమిత్రభేదం బెట్టి దనిన.

	క.	
మృగపతియును వృషభంబును, మిగులఁగ సఖ్యంబు చేసి మెలఁగఁగ వనిలో

మృగధూర్తం బారెంటికి, విగతస్నేహంబు చేసి విఱియఁగఁ జేసెన్.

	గీ.	
అనిన నృపకుమారు లాకథ మా కెఱిం, గింపుఁ డనుచుఁ బలుక నింపు మిగుల

సావధానబుద్ధి సకలంబు వినుఁ డని, చెలఁగి విష్ణుశర్మ సెప్పఁ దొడఁగె.

		 ఈ పేజీలో చివరి మార్పు 26 ఫిబ్రవరి 2023న 20:22కు జరిగింది.
	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం
అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.

